
Стихиры Покрова на «Господи, воззвах», глас 1: 

 

Да будут уши Твои // внемлюще гласу моления моего.  

    Дивный прорече Исаия: / будет бо, рече, в последняя дни /  
яве гора Господня и дом Господень верху горы; / увидехом же,  
Владычице, о Тебе истинное сбытие, / горы бо и холми  
украсишася / многоименитыми церквами Твоих праздников. /  
Тем весело вопием Ти: / Обрадованная, радуйся, с Тобою  
Господь, // подаяй миру Тобою велию милость. 
 
Аще беззакония назриши, Господи, Господи, кто постоит?  

/ /Яко у Тебе очищение есть.  

    О, чудное украшение всем верным еси, / пророческое  
истинное сбытие, / апостолом слава и мучеником удобрение, /  
девству похвала и всему миру предивный покров. / Покрый,  
Владычице, омофором милости Твоея / вся люди, вопиющия: /  
Обрадованная, радуйся, с Тобою Господь, // подаяй миру  
Тобою велию милость. 
  
глас 4: 
Имене ради Твоего потерпех Тя, Господи, потерпе душа  
моя в слово Твое, // упова душа моя на Господа.  
    Яко Богонасажденный рай / и место Животнаго древа, /  
напаяемо Духом Святым, / Тебе, Богородице, сведуще, /  
Творца всех рождшую, / Животным Хлебом верныя питающа, /  
Емуже о нас с Предтечею молися, / честным омофором  
покрывающи люди // от всякия напасти. 
 
От стражи утренния до нощи, от стражи утренния, //  

да уповает Израиль на Господа.  
    Освящается Небо и земля, / Церковь же светится, и людие  
вси веселятся: / се бо Мати Божия / со Ангельскими воинствы,  
с Предтечею и Богословом, / с пророки же и апостолы  
невидимо вшедши, / за христианы молится Христу /  
помиловати град и люди, // славящия Тоя Покрова праздник.  
 
Слава, и ныне, глас 8:  

    Срадуются с нами умная вся чиноначалия, / духовно  
совокупльше чувственный лик, / видяще Царицу и Владычицу  
всех / многоименне верными славиму; / радуются же и дуси  
праведных, / сущии зрителие видения / на воздусе молебно  
простирающу / всечестнеи Свои руце, // просяще умирения  
миру и спасения душ наших.  

